
Mfeɛ pii a atwam no, asraafoɔ a wɔn ho yɛ den to hyɛɛ 
Yuda so faa Onyakopɔn nkurɔfoɔ pii kɔɔ nkoasom mu 

wɔ Babilon.  Na Yudafoɔ weinom mmɛn fie, na
wɔte asuo Kebar ano.  Wɔn mu

baako ne Onyankopɔn
akoa, odiyifoɔ Hesekiel.



Da bi, Onyankopɔn maa Hesekiel hunuu 
biribi.  Onyankopɔn animuonyam yii ne ho 
adi sɛ kanea a ɛhyerɛn, na ne tebea yɛ 
ateasefoɔ baanan a wɔn ho yɛ hu.  Na wɔn 
mu biara wɔ anim nnan ne ntaban nnan.  Wɔn 
so na hoaboɔ ahennwa fɛɛfɛ bi a nkanea 
rehyerɛn wɔ so te sɛ nyankontɔn sie.  Berɛ a 
Hesekiel hunuiɛ no 
ɔde n’anim 
butuu fam.



Onyankopɔn kasa kyerɛɛ Hesekiel.  Onyankopɔn 
kaa sɛ, “Meresoma wo akɔ Israel mma nkyɛn.  
Ka me nsɛm kyerɛ wɔn, ɛfiri sɛ wɔyɛ 
atuatefoɔ.” Nsa bi pueeɛ a ɛkura 
nwoma mmobɔeɛ.  Onyankopɔn 
kaa sɛ, “Di nwoma mmobɔeɛ 
no na kɔ, kasa kyerɛ 
Israel fie.” 
Ahyɛdeɛ 
bi nie! 
Nanso 
Hesekiel 
dii so, ɔdii nwoma 
mmobɔeɛ no na ɔkɔeɛ.



Onyankopɔn honhom maa Hesekiel so na ɔde no 
kɔɔ Yudafoɔ a wɔwɔ nkoasom mu no 
bi a wɔte baabi foforɔ 
wɔ Asuo Kebar ano.  
Ɔtenaa faako a ɔte 
no nna nson na deɛ 
ɔhunuiɛ no yɛɛ no 
ahodwiri.  Onyankopɔn 
yɛɛ Hesekiel ɔwɛmfoɔ.  
N’adwuma ne sɛ ɔbɛbɔ 
nnipa bɔnefoɔ no kɔkɔ 
sɛ mma wɔnya 
asoɔden ntia 
Onyankopɔn.



Hesekiel yɛɛ nsɛnkyerɛne pii de daa Onyankopɔn 
asɛm adi pefee kyerɛɛ ne manfoɔ.  Ɔkurukyiree 
Yerusalem wɔ ntayaa so.  Ebia nkurɔfoɔ no tentene 
hwɛeɛ berɛ a na ɔrekurukyire asraafoɔ dɔm kɛseɛ a 
wɔatwa Yerusalem ho ahyia no.  Na ɔrekyerɛ sɛ 
ɛrenkyɛ wɔbɛsɛe Onyankopɔn kuro kronkron no.



Israel, atifi fam ahemman no yɛɛ asoɔden tiaa 
Onyankopɔn mfeɛ ahaasa ne aduɔkron, na Yuda, 
anaafoɔ fam ahemman no nso, mfeɛ aduanan.  
Ɛno na na wɔasɛe Israel na Yuda nso rebɛdwiri no.  
Onyankopɔn ka kyerɛɛ Hesekiel sɛ ɔnna ne nan 

benkum so mfeɛ ahaasa aduɔkron ne ne nan nifa
so mfeɛ aduanan mfa nkae ɔman 

no mfeɛ dodoɔ a wɔayɛ
bɔne.



Ebia na amanfoɔ no afiri aseɛ 
redwene sɛ Hesekiel yɛ onipa 
sononko bi koraa.  Ɔyɛɛ biribiara a 
Onyankopɔn see no sɛ ɔnyɛ.  Da 
bi, ɔyii ne tiri nwi hyee emu nkyɛmu 
mmieɛnsa mu baako.  Ɔyɛɛ wei 
de kyerɛɛ sɛ Yerusalemfoɔ 
mu nkyɛmu mmiɛnsa mu baako 
bɛtotɔ yaredɔm ne ɔkɔm ano berɛ 

a Babilon asraafoɔ bɛto
ahyɛ wɔn so no.



Hesekiel faa emu fa baako de nkrantɛ twitwaa mu.  
Wei sɛ wɔn mu fa baako nso bɛtɔ atamfo nkrantɛ ano.  
Ɛfa a ɛtɔ so mmiɛnsa no, to petee wiem.  Nanso ɔde 
emu kakraa bi kyekyeree n’atadeɛ ano de kyerɛɛ sɛ 
Onyankopɔn bɛbɔ ne manfoɔ no binom ho ban na ɔde 
wɔn asane aba bɔhyɛ asase no so.



Odiyifoɔ kokoɔdurufoɔ yi ka kyerɛɛ Yudafoɔ a 
na wɔwɔ nkoasom mu no sɛ nnoɔma bɛkɔ 
so asɛe na ɛnyɛ yie sɛdeɛ na wɔn 
ani da soɔ no.  Nkurɔfoɔ no bo 
fuu Hesekiel  nanso ɔtɔ kɔɔ 
so kaa Onyankopɔn asɛm.  
Da koro bi, berɛ a na ɔne 
Israel mpanimfoɔ no 
te hɔ no, Onyankopɔn 
maa no hunuu biribi.  
Anisoadehunu mu no, 
Onyankopɔn sɔɔ 
ne tiri nwi mu 
maa ne so 
kɔsii asɔredan a ɛwɔ 
Yerusalem no mu.



Asɔredan no mu no, Onyankopɔn yii mmoawa a 
wɔwea, mmoa a wɔn ho nteɛ ne abosom.  Weinom yɛ 
nnoɔma a na ɛnni sɛ wɔhunu no wɔ Onyankopɔn 
asɔredan mu da.



Na akannifoɔ no resom weinom na wɔnsom 
Onyankopɔn.  Onyankopɔn sane nso kyerɛɛ Hesekiel 
sɛ n’animuonyam refiri Asɔredan no mu na wɔbɛbubu 
no.  Berɛ a anisoadehunu no siiɛ no, 
Hesekiel ka kyerɛɛ Yudafoɔ no.  



Deɛ Onyankopɔn kaeɛ biara baa mu.  Wɔsɛee 
Yerusalem.  Nnipa bebree yeraeɛ.  Berɛ a 
Yudafoɔ a wɔwɔ nkoasom mu wɔ Babilon no 
teeɛ no, wɔdwennwenee sɛ ebia Onyankopɔn 
ayi ne nkurɔfo ama afebɔɔ.



Nanso Onyankopɔn de asɛm foforɔ 
maa ne diyifoɔ no.  Ɔde Hesekiel 
kɔɔ bonhwa bi a nnompe a ɛho 
akokwa ahyɛ mu ma – nnipa 
nnompe.



Onyankopɔn bisaa Hesekiel sɛ, “Onipa ba, nnompe yi 
bɛnya nkwa anaa?” Hesekiel buaa sɛ, “O AWURADE, 
wo na wonim.” Aane, na nnompe no bɛnya nkwa bio.  
AWURADE kaa sɛ, “Hyɛ nnompe yi ho nkɔm, na ka sɛ, 
‘O nnompe a ɛho akokwa, montie AWURADE asɛm!  
Mobɛnya nkwa.’”  Berɛ a Hesekiel tieeɛ no, 
ɔtee awosoɔ nne bi.  Ɛdeɛn na wosusu 
sɛ ɛma wei siiɛ?



Berɛ a odiyifoɔ no de ahodwiri rehwɛ no, nnompe 
hyiahyiaa mmaako mmaako.



Afei ɛnam bɛtuatuaa ho.



Na wedeɛ bɛkataa so, nanso na ahome biara nni mu.



AWURADE kaa sɛ, “Onipa ba, hyɛ nkɔm na ka sɛ, 
‘Ɔhome e, firi mframa nnan no so bra.  Home gu 
oyinom so na wɔnnya nkwa.’” Berɛ a Hesekiel yɛɛ 
saa no, ɔhome baa wɔn mu.  Wɔnyinyaa nkwa, na 
wɔsɔre gyinagyinaa wɔn nan so.



Na Onyankopɔn nim sɛ na Yudafoɔ a wɔwɔ Babilon 
no anidasoɔ asa berɛ a Yerusalem hwee ase no.  
Ɔnam Hesekiel anisoadehunu so de nkratoɔ baeɛ.  
Onyakopɔn kaa sɛ, “Saa nnompe yi gyina hɔ ma Israel 
fie nyinaa.  Mede me honhom bɛhyɛ mo mu, na mede 

mo atena mo ara mo 
asase so.”



Wei yɛ anigyesɛm kɛseɛ a ɛfiri Onyankopɔn nkyɛn.  
Onyankopɔn bɔ a ɔnam Hesekiel so hyehyɛeɛ no baa 
mu berɛ a akyire yi Yudafoɔ no sane kɔɔ wɔn ankasa 
asase so no.  Wɔhunuu sɛ Awurade Nyankopɔn de 
wɔn aba fie.  

Onyankopɔn 
asɛm ba mu 
berɛ biara.



Hesekiel: Anisoadehununi

Ayɛsɛm a ɛfiri Onyankopɔn asɛm, 
Twerɛ Kronkron no mu,

wɔ

Hesekiel

"Wo nsɛm ano ma hann." 
Nnwom 119:130

Awieeɛ



Saa Twerɛ Kronkron mu ayɛsɛm yi kasa fa yɛn Nyankopɔn 
Nwanwafoɔ a ɔbɔɔ yɛn na ɔpɛ sɛ yɛhunu No no ho kyerɛ yɛn.

Onyankopɔn nim sɛ yɛayɛ nneɛma bɔne pii, deɛ Ɔfrɛ no bɔne no. 
Bɔne ho asotweɛ ne owuo nanso Onyankopɔn dɔ wo pa ara nti 
Ɔsomaa ne Ba Barima koro, Yesu ma no bɛwuu wɔ asennua no 

so gyee wo bɔne ho asotweɛ. Ɛna Yesu sɔre bɛyɛɛ Ɔteasefoɔ bio 
bɛsene kɔɔ Ɔsoro Aheman mu! Sɛ wogye Yesu di na wosrɛ no sɛ 
Ɔmfa wo bɔne nkyɛ wo a, Ɔbɛyɛ. Afei Ɔbɛba abɛtena wo mu ama 

wo ne No atena afebɔɔ.

Sɛ wogye di sɛ yei ne nokorɛ no a, ka yei kyerɛ Onyankopɔn: 
Me Dɔfo Yesu, Megye di sɛ woyɛ Onyankopɔn, na wobɛyɛɛ onipa 

wuu me bɔne ho, na seesei Woda so te ase. Mesrɛ Wo bra 
m’abrabɔ mu na fa me bɔne kyɛ me, sɛdeɛ ɛbɛyɛ a mɛnya ɔbra 
foforɔ seesei, na da koro bi me ne Wo akɔ afebɔɔ. Boa me na 

menyɛ setie mma Wo na mentena ase mma Wo sɛ Wo ba. Amen.

Kenkan Twerɛ Kronkron no na wo ne Onyankopɔn nni 
nkɔmmɔ da biara! Yohane 3:16

